Коми Республикаса Юралысь видза корис Крымса куротологъясӧс «Серегов» санаторийын санаторно-курортнӧй бурдӧдчӧм лӧсьӧдӧм могысь

Коми Республикаса Юралысь Вячеслав Гайзер паныдасьліс Крым республикаса делегациякӧд, коді воис удж кузя Сыктывкарӧ. Аддзысьлігӧн сёрнитчисны дінмуяс костын выль йитӧд кутан форматъяс йылысь, сы лыдын медицина услугаяс сетӧмын, студентъясӧс велӧдӧмын да туризм уджын.

Торйӧн нин, Вячеслав Гайзер вӧзйис Крымса медицина учреждениеясӧс петкӧдлысьяслы участвуйтны «Серегов» санаторий уджын сійӧс восьтӧм бӧрын: «Талун нин дінмуса йӧзлысь дзоньвидзалун видзан министерство водзын сулалӧ мог — лӧсьӧдны абу сӧмын бур учреждение, ни и босьтны сэтчӧ тӧлка специалистъясӧс. Санаторно-курортнӧя бурдӧдӧмын Крымлӧн эмӧсь дась кадръяс, кодъясӧс эськӧ позис кыскыны проект уджӧ. Ставсӧ, мый колӧ Коми Республикасянь, дінмуса йӧзлысь дзоньвидзалун видзан министерство дасьтас медматысса кадӧ».

Кыдзи эскӧдіс делегацияӧн веськӧдлысь, Крым Асшӧрлуна Республикаса курорт да туризм кузя министр Александр Лиев, Крымлы тайӧ вӧзйӧмыс вермас лоны ышӧданаӧн, босьтны кӧ сійӧ, мый уджыс лоӧ туристскӧй сезон бӧрын. А.Лиев сідзжӧ пасйис, мый эмӧсь нин сёрнитчӧмъяс сы йылысь, медым Коми Республикаын нуӧдны йӧзлысь дзоньвидзалун видзан уджалысьяслы велӧдан семинаръяс.

Аддзысьлігӧн Коми Республикаса Юралысь тшӧктіс Коми Республикаса промышленносьт да транспорт сӧвмӧдан министерстволы экономика сӧвмӧдан министерствокӧд ӧтув лӧсьӧдны уджсӧ сы серти, кыдзи бурмӧдны дінмуяс костын веськыд йитӧдсӧ авиаперевозчикъяс отсӧгӧн.

«Ми тӧдам сы йылысь, кымын ветлысь-мунысь быд во лоӧ Коми Республика да Крым костын. Таысь кындзи, сӧмын таво Крымса здравницаясын шойччасны кык да джын сюрс гӧгӧр кага. Сыктывкар да Симферополь аэропортъяслысь торъя — кокньӧд условиеяс серти уджсӧ тӧд вылӧ босьтӧмӧн колӧ вӧзйыны тайӧ вариантъяссӧ оз сӧмын Коми Республикаса базӧвӧй перевозчикъяслы, а став кӧсйысьлы. Тӧда, мый тайӧ вермас ышӧдны став сикас туйвизя авиаторъясӧс. Таысь кындзи, думыштлӧй тайӧ юалӧм вылас миян промышленнӧй предприятиеяскӧд да профсоюзъяскӧд. Позьӧ кыскыны найӧс тайӧ уджас, унджыкыс на пиысь и сідзи нин шойччӧдӧны ассьыныс уджалысьясӧс Крымын», - тшӧктіс Коми Республикаса Юралысь.

*** 2012 вося лӧддза-номъя тӧлысь 6 лунӧ Коми Республика да Крым Республика костын кырымалӧма ёртасьӧм йылысь сёрнитчӧм. Документсӧ кырымалісны Коми Республикаса Юралысь Вячеслав Гайзер да Крым Асшӧрлуна Республикалӧн Министръяс Сӧветса веськӧдлысь Анатолий Могилев. Артмӧдчӧм серти кутасны ёртасьны вузасьӧмын да экономикаын, научно-техническӧй да гуманитарно-культурнӧй туйвизьын. 

